
Nuuk 25. oktober 2018 

UKA2018/155 

       Jens Napãtôk, Partii Naleraq 

Kalaallit Nunaanni ilisimatusarnernut tamanut ataatsimut qarasaasiami paasissutissanik 

katersivimmik pilersitsinissamik periarfissat misissorneqarnissaat pillugu Naalakkersuisut 

peqquneqarnissaannik Inatsisartuni aalajangiiffigisassatut siunnersuut. 

(Inatsisartunut ilaasortaq Mimi Karlsen, Inuit Ataqatigiit) 

Inatsisartut Suleriaasiannit § 33 naapertorlugu Inatsisartunut ilaasortaq Mimi Karlsen, Inuit 

Ataqatigiit aaliangiiffigisassatut siunnersuutaannut Partii Naleqqamiit qutsavigersupparput. 

Siunnersuuteqartup Kalaallit Nunatsinni ilisimatusarnernut tamanut ataatsimut qarasaasiami 

paasissutissanik toqqorterilluni katersiiveqalernisamik pilersititsisoqarnissaa pillugit periarfissat 

misissorneqarnissaat pillugu Naalakkersuisut peqquneqarnissaanik Inatsisartunut 

aaliangiiffigisassamik siunnersuuteqarpoq. 

Ilisimatusarneq nunatsinni annertusiartuinnarpoq taamatullu aamma Kalaallit Nunatsinni 

ilisimatuussutsikkut ilisimalersimasat annertusiartuinnarlutik. 

Ilisimatuussutsikkut ilisimalersimasat siornatigut nunani allaniit annertunersumik 

ingerlanneqartarsimasut nunatsinni katersaarisarnagit nunatta annertunerusumik qanoq 

iluaqutigisarneraat atortarneraallu periarfissarsiorneqarsinnaangornissaa aammalu nunatsinni 

ilisimatusarnikkut pigilikkat qarasaasiatigut paasissutissanik katersiivimmut toqqorterneqarnissaat 

misissuiffigeqarneqarluni suliniuteqarnissaq Partii Naleqqamiit iluatinnaateqarluinnartutut 

isigaarput. 

Ilisimatusarneq nunatsinni inuiaqatigiit oqaluttuarisaanitsinni nutaajusorujussuuvoq, 

taamaakkaluartoq ilisimatusarfeqarnikkut kalaallit ikittunnguugaluarluta ineriartornera 

siuariartornera nuannaarutissaavoq, tamatumalu inerisaqqituarnissaa Partii Naleqqamiit pingaartutut 

isigaarput. 

Ilisimatusartusartut, inussutissarsiortuusut, oqartussaasut taammatullu aamma suliniaqatigiiffiit 

siamasissumik qanittumik suleqatigiinnissaat  Naalakkersuisut pingaartillugu oqaatigivaat 

taamatullu nunani assigiinngitsuni tamalaani ilisimatusartut nunatsinnut pilerisaarnissaat 

pingaaruteqartoq oqaatigalugu. 

Partii naleqqamiit isumaqarpugut tamatumunnga ilanngullugu Kalaallit Nunatsinni qaffasissumik 

ilinniagaqarnissamik kaammattuinissaq aamma pingaaruteqarluinnartut ilagigaat, taamaamat 

aamma Ilisimatusarfik suliniuteqartarnera tapersersorlugu nunatsinni ilisimatusarnerup 

annertusarnissaa suliniuteqarfigiuartariaqaraat. 

Ilinniartitaaneq nunatsinni siunissamut aningaasaliinerusoq aamma amerlanerusunit orniginarlunilu 

soqutiginartuunissaa sulissutiguartariaqaripput Partii Naleqqami isumaqarpugut. 

Taamaammat ilisimatusarnikkut nunatsinni tunngasut taamatut toqqorterisalernerisa saniatigut 

ilisimasutarnerup nunatsinni soqutigisarneqarnerata saniatigut nunat allat amerlanerusut 

suleqatigalugit ilisimatusartut amerlanerusut nunatsinni nunatsinnullu pilerisaaffigineqarnissaat 

pingaaruteqartoq ilanngullugu suliniuteqarfigiuarnissaa Naalakkersuisunut Partii naleqqamiit 

kaammattutigeqqipparput suliniuteqarfiguarnissaa annertusasaaffiginissaa siuarsarluarnissaalu 

eqqarsaatigalugu. 

Taamatut qarasaasiakkut ataatsimut paasissutissanik periarfissiisoqarnera, katersuuffik 

inerisaaqqinnermut suliniuteqarnermut iluaqutaaginnarani ingerlatitseqqinnissamut 

toqqammaviulluassapput, taamatullu ilisimalikkat katersuiffigineranni inuaqatigiit paasissutissat 

takoriaannanngornerisa saniatigut nunatsinni ilisimatusarfissanut iluaqutaasumik 

siunnerfeqarnermik aammalu ilisimatusarusuttunut sunniuteqarlutik qulakkerinniinnaratik 

periarfissiissutit ilagilertussaavaat.  

Kalaallit nunatsinni ilisimatusarnermi siuarsaanermut sunniuteqartumik qarasaasiaq atorlugu 

katersuuffissamut atatillugu aammalu suliat suliassallu allattorsimaffiannik allaaserinninnissamut 

suliaqarnermut atatillugu Pingortitamut, Avataangisinut, Ilisimatusarnermullu 

Naalakkersuisoqarfiup, Kalaallit Nunaanni Ilisimatusarnermi Siunnersuisoqatigiit ingerlaavartumik 

oqaloqatigineqartarneri taamatullu Danmarkimi Ilisimatusarnermut Ilinniartitaanermullu 

Aqutsisoqarfik minnerunngitsumillu nunani allani ilisimatusartut aamma ilanngullugit ataavartumik 

oqaloqatigineqartarneri ingerlaavartumik ingerlanneqartoq, Naalakkersuisut oqaatigisaat 

naammagisimaarluinnaratsigu Partii Naleqqamiit oqaatigissavarput. Tamakkiisumillu taamatut 

suliniuteqalerneq suleqatigiinnerlu tamakkiisumik tapersersorlutigu oqaatigissavarput. 

Siunnersuut siunnersuuteqartup aaliangiiffigisassattut siunnersuutaa soqutiginarluinnarpoq 

aammalu tamatuma nassatarisaanik oqaloqatigiinnerit aallartissimasut ilisimatitsissutigineqartut 

annertunerusumik siunissami ilisimatusarnikkut sulinermi aqqutissiuisussaasut takusinnaavarput, 

tamannalu assut neriulluarnarlunilu nuannaajallannartuuvoq. 

Taamaammat Kalaallit Nunaanni ilisimatusarnerup tamanut ataatsimut qarasaasiami 

paasissutissanik katersiivimmik pilersitsinissamik periarfissat misissorneqarnissaat pillugu 

Naalakkersuisut peqquneqarnissaannik Inatsisartut aalajangiiffigisassaattut siunnersuut 

tamakkiisumik Partii Naleqqamiit taperseratsigu oqaatigissavarput. 

Aammalu suliniutinut allanut pitsaanerusumik kinguneqartitsilluarnissaa neriulluarfigalutigu 

ataatsimiititaliami susassaqartumi suliarineqarnissaa taamatut Partii Naleqqamiit 

oqaaseqarfigalutigu innersussutigalutigu. 

 

 

 

 


